
Gunaratnam

గుణరత్నమ్

సానన్దం  నన్దిహస్తాహతమురజరవాహూతకౌమారవర్హి
త్రాసాన్నాసాగ్రరన్ధం    విశతిఫణిపతౌ భోగసఙ్కోచభాజి ।

గణ్డోడ్డీనాలిమాలాముఖరితకకుభస్తాణ్డవే    శూలపాణే-

ర్వైనాయక్యశ్చిరం  వో వదనవిధుతయః పాన్తు చిత్కారవత్యః ॥ ౧॥
యత్కణ్ఠే గరలం విరాజతి సదా మౌలౌ చ మన్దాకిణీ

యస్యాఙ్కే గిరిజాననం కటితటే శార్దూలచర్మామ్బరమ్  ।
యన్మాయాహి రుణద్ధి విశ్వమఖిలం పాయాత్ స వః శఙ్కరః

జమ్బూవత్ జలబిన్దువత్  జలజవత్ జమ్బాలవత్ జాలవత్ ॥౨॥
విద్యా నామ నరస్య రూపమధికం ప్రచ్ఛన్నగుప్తం  ధనం

విద్యా భోగకరీ యశఃశుభకరీ విద్యా గురూణాం గురుః ।
విద్యా బన్ధుజనో  విదేశగమనే విద్యా పరం దైవతం

విద్యా రాజసు పూజ్యతే న హి ధనం విద్యావిహీనః పశుః ॥ ౩॥
గుణీ గుణం వేత్తి న వేత్తి నిర్గుణో  బలీ బలం వేత్తి న వేత్తి నిర్బలః ।
పికో వసన్తస్థ గుణం న వాయసః కరీ చ సింహస్య బలం న మూషికః ॥ ౪॥
గుణా గుణజ్ఞేషు  గుణా భవన్తి తే నిర్గుణం  ప్రాప్య  భవన్తి దోషాః ।
సుస్వాదుతోయాః ప్రభవన్తి  నద్యః సముద్రమాసాద్య  భవన్త్యపేయాః ॥ ౫॥
గుణాయన్తే దోషాః సుజనవదనే దుర్జనముఖే

గుణా దోషాయన్తే కిమితి జగతాం విస్మయపదమ్ ।
యథా జీమూతోఽయం లవణజలధేర్వారి మధురం

ఫణీ పీత్వా క్షీరం వమతి గరలం దుఃసహతరమ్ ॥౬॥
విద్యా వివాదాయ ధనం మదాయ శక్తిః పరేషాం పరిపీడనాయ ।
ఖలస్య సాధోర్విపరీతమేతత్ జ్ఞానాయ  దానాయ చ రక్షణాయ ॥ ౭॥
మతిరేవ బలాత్ గరీయసీ తదభావే కరిణామియన్దశా  ।
ఇతి ఘోషయతీవ డిణ్డిమః  కరిణో హస్తిపకాహతః క్కణన్ ॥౮॥

1



గుణరత్నమ్

వరం గర్భస్త్రావో  వరమపి చ నైవాభిగమనం
వరం జాతప్రేతో  వరమపి చ కన్యాభిజననమ్ ।

వరం వన్ధ్యా  భార్యా వరమపి చ గర్భేషు వసతి-
ర్న చావిద్వాన్ రూపద్రవిణగుణయుక్తోఽపి  తనయః ॥౯॥

యారాకా శశిశోభనా గతఘనా సాయామినీయామినీ
యా సౌన్దర్యగుణాన్వితా  పతిరతా సా కామినీ కామినీ ।

యాగోవిన్దరసప్రమోదమధురా   సా మాధురీ మాధురీ
యా లోకద్వయసాధనీ తనుభృతాం సా చాతురీ చాతురీ ॥ ౧౦॥

జ్ఞాతిభిర్బన్ధ్యతే   నైవ  చౌరేణాపి న నీయతే ।
దానే నైవ  క్షయంయాతి విద్యారత్నం మహాధనమ్ ॥ ౧౧॥
అజరామరవత్ ప్రాజ్ఞో  విద్యామర్థఞ్చ  చిన్తయేత్ ।
గృహీత ఇవ కేశేషు మృత్యునా ధర్మమాచరేత్ ॥ ౧౨॥
గుణేన స్పృహనీయః స్యాత్ న రూపేణ యతో జనః ।
సౌగన్ధ్యవర్జ్యం   నాదేయం పుష్యం కాన్తమపి క్వచిత్ ॥ ౧౩॥
ఇతి శ్రీమహాకవి  భవభూతి విరచితం గుణరత్నకావ్యం సమాప్తమ్ ॥

